Анализа на неконсолидирани и неревидирани финансиски резултати 
на Стопанска банка АД – Скопје

за период 1.1.2023 – 31.12.2023 година
Минатата 2023 година одбележа континуитет на сериозни предизвици и неизвесности како последица на низа фактори, вклучително и неповолните движења во поширокиот макроекономски амбиент и глобалните геостратешки предизивици и конфликти. Во такви услови, домашната економија забележа понатамошно забавување на економскиот раст изрззен преку растот на БДП, кој за 2023 година се очекува да биде на ниво под 2 %. Истовремено, по постигнатиот врв од 14.2 % во 2022 година, во текот на 2023 година, стапката на инфлација забележа забавување и нејзино сведување во едноцифрена рамка од 9.5 % на годишно ниво. 
Стопанска Банка АД - Скопје (во натамошниот текст: СБ или Банката) ја заврши 2023 година со добивка пред оданочување и резервации во износ од 5.228.855 илјади денари, која е повисока во однос на претходната година за 36 %. Со издвоената исправка на вредност на финансиските средства и посебна резерва во износ од 1.375.923 илјади денари, Банката во континуитет го задржува високопрудентниот пристап во управувањето со ризиците и квалитетот на кредитното портфолио. Притоа, како резултат на ваквиот пристап, нивото на нефункционални пласмани на Банката е сведено на ниски 3 %. 
Добивката пред оданочување изнесува 3.852.932 илјади денари и во однос на 31.12.2022 г. е повисока за 47 %. Таа е остварена во услови на органски раст на активата од 7 %, која на 31.12.2023 г. достигна ниво од 131.762.143 илјади денари.
Одделните позиции од билансот на состојба и билансот на успех се претставени во натамошниот текст.
Биланс на успех
Нето-приходите од камати изнесуваат 5.734.319 илјади денари и се зголемени за 1.530.047 илјади денари во однос на истиот период од минатата година. Ова е резултат на зголеменото кредитно портфолио и останати позиции во рамки на ликвидната актива на Банката, во услови на тренд на пораст на каматните стапки, кој беше присутен во текот на 2023 година.  

Нето-приходите од провизии и надоместоци изнесуваат 812.616 илјади денари и се намалени за 10 % во однос на анализираниот период во 2022 година. Ова се должи на зголемени расходи од провизии кои Банката ги плаќа на компаниите кои ги обезбедуваат овие услуги, пред сѐ во сферата на платните системи и картичното работење, без притоа порастот на тие трошоци да го пренесе на крајните клиенти. 
Нето-приходите од курсни разлики изнесуваат 145.506 илјади денари.
Останатите приходи од дејноста изнесуваат 611.793 илјади денари.

Политиката на оптимално управување со трошоците, без притоа да се одрази на квалитетот на работењето, се согледува преку нивото на оперативните трошоци од работењето, кои и во услови на пораст на цени и инфлаторни притисоци изнесуваат 2.170.129 илјади денари, повисоки за 9.8 % во однос на претходната година. Во рамките на овие трошоци, трошоците за вработените изнесуваат 1.064.545 илјади денари, повисоки за 11 % во однос на 2022 г.
Како резултат на принципите на Банката да одржува висок квалитет на кредитно портфолио во согласност со регулативата и интерната рамка за управување со кредитен ризик, Банката издвои исправка на вредност на финансиските средства и посебна резерва за вонбилансна изложеност, на нето-основа, во износ од 1.375.923 илјади денари. 

Остварената добивка пред оданочување и резервации изнесува 5.228.855 илјади денари и забележа зголемување од 36 % во однос на истиот период од минатата година, додека добивката пред оданочување изнесува 3.852.932 илјади денари.
Биланс на состојба
Вкупната актива на Банката изнесува 131.762.143 илјади денари и е повисока за 7 % во однос на 2022 г.
Паричните средства и парични еквиваленти се повисоки за 10 % и изнесуваат 24.657.005 илјади денари, како резултат на севкупниот органски раст на билансот на Банката.
Кредитите на/и побарувања од други комитенти нето изнесуваат 92.307.084 илјади денари и забележаа зголемување од 7 % споредено со крајот на минатата година.
Кредитите на/и побарувањата од банки изнесуваат 326.561 илјади денари и забележаа зголемување од 10 % споредено со крајот на минатата година.
Вложувањата во хартии од вредност изнесуваат 11.408.416 илјади денари и забележаа зголемување од 10 % споредено со крајот на минатата година. 

Останатите побарувања забележаа намалување и изнесуваат 1.774.787 илјади денари.
Вкупните депозити на други комитенти изнесуваат  100.457.389 илјади денари. 
Капиталот и резервите изнесуваат 25.727.776 илјади денари, што претставува  зголемување за 16 % во однос на крајот на 2022 година.

Вложувања или продажба на материјални средства (недвижности, постојки и опрема) или значителен отпис (поголем од 30 % од вредноста на средството споредено со последните годишни ревидирани финансиски извештаи)
Недвижностите и опремата изнесуваат 926.861 илјади денари и бележат зголемување за 2 % споредено со крајот на минатата година.

Промени во кредитните задолжувања (намалувања или зголемување поголеми од 30 % споредено со последните годишни ревидирани финансиски извештаи)

Обврските по кредити изнесуваат 2.739.777 илјади денари и се зголемени за 42 % во однос на крајот на 2022 година.
Очекувања за претстојниот период
Во согласност со проекциите на ММФ од октомври 2023 година, глобалниот економски раст ќе забави на 3 % со крајот на 2023 година и дополнително на 2,9 % до крајот на 2024 година, со поизразен пад на економската активност кај развиените економии. Истовремено, инфлаторните притисоци се очекува да се стабилизираат и да ја отстранат потребата од натамошно затегнување на монетарната политика и зголемување на каматните стапки од страна на централните банки ширум светот.
Очекувањата за домашната економија, како мала и отворена економија која силно ги чувствува сите турбуленции на меѓународната сцена, се фокусирани на инвестициите - како јавните, така и приватните, кои пак од своја страна ќе треба да се соочат со сите предизвици на изборна година во Република С. Македонија. Исто така, се очекува пораст на личната потрошувачка, како и закрепнување и благ пораст на извозните активности, кои се еден од генераторите на девизните приливи во домашната економија.

Очекувањата за депозитниот и кредитниот раст се на нивото од 8 % и 7 %, респективно.
Стопанска Банка АД - Скопје ги проектира своите деловни активности во согласност со сите очекувања за макроекономскиот амбиент во следниот период, со целосна ориентираност кон поддршка на клиентите, прудентно управување со ризиците и одржување на високата стабилност, сигурност и ефикасност во сите сегменти од работењето, вклучително и одржување на значајно пазарно учество. Исто така, Банката продолжува со реализација на започнатите проекти, пред сè, во делот на дигитализацијата, како и подготовка на понуда на нови услуги.  

2024 е година во која Стопанска банка прославува 80 години од основањето и следствено на тоа целиот натамошен период ќе биде исполнет со бројни новитети и изненадувања на задоволство на нашите клиенти и соработници, но и за пошироката заедница.
Банката продолжува интензивно да работи на интерните процеси со цел да обезбеди понуда на пазарот која ќе биде уште побрза, полесна и секако посовремена, а филијалите на Банката сѐ повеќе ќе се ориентираат кон советодавни услуги и изнаоѓање на решенија соодветни на потребите на клиентите. Веќе интензивно се гради и новата управна зграда, се работи и на нови дигитални решенија за правните и физичките лица, Банката е фокусирана на наградување на своите  лојални клиенти и секако, се  вложува во развојот на вработените, унапредување на работните услови и на тимскиот дух. СБ и понатаму продолжува да ги надградува и проектите кои во фокусот ја имаат животната средина, инклузијата и создавањето на подобар свет за сите.

Известување за промени во сметководствените политики и методи на вреднување

Во анализираниот период од 2023 година нема промени во сметководствените политики и методи на вреднување.
Исплатени дивиденди

Во текот на 2023 г. Банката исплати дивиденда на имателите на приоритетни акции во вкупен износ од 1.137.220,00 денари или бруто-износ од 5 денари по акција, која се реализираше во текот на месец јуни 2023 година. Право на дивиденда остварија сите акционери што се стекнале со приоритетни акции до 15.6.2023 година (датум на пресек во акционерската книга), односно последен ден на тргување со право на дивиденда беше 13.6.2023 година.
Скопје, 31.1.2024 година
